
მეცნიერებათა ფაკულტეტი, გეოლოგიის დეპარტამენტი, ქ.თბილისი, უნივერსიტეტის ქ. №13, XI 

კორპუსი. 

 

თბილისი მდებარეობს აჭარა-თრიალეთის ნაოჭა-რღვევითი მთიანი სარტყელის აღმო-

სავლეთ ნაწილში. ზედაეოცენური და ოლიგოცენური ნალექები თბილისის მოდამოებში 

ფართო გავრცელებით სარგებლობენ და მეტ-ნაკლები სისრულით მონაწილეობენ აქ განვი-

თარებული თრიალეთური ნაოჭა სტრუქტურების: თელეთის, მთაწმინდის, ლისის, მცხეთის 

ანტიკლინების და საბურთალოს, დიღმის სინკლინების აგებულებაში. ზედაეოცენის ზედა 

ნაწილი წარმოდგენილია თბილისის ნუმულიტებიანი წყებით, რომელიც აგებულია თიხის 

ფენებისა და მერგელების იშვიათი შუაშრეების შემცველი ქვიშაქვებისა და ფიქლებრივი თი-

ხების მონაცვლეობით. წყებაში უხვად გვხვდება მცენარეულ ნაშთები და ფხვიერი ქვანახში-

რის მცირე ლინზები. ქვიშაქვებში დადგენილია Nummulites fabianii Prev. წყების სიმძლავრე 

1000 მ-ია [1]. ოლიგოცენური ნალექები ჩვეულებრივ განიხილება მაიკოპის წყების სახელ-

წოდებით ცნობილი ქვედა მოლასების მძლავრი სიზრქის შემადგენელ ნაწილად. ქვედა ნაწი-

ლი აგებულია 50-250 მ სიმძლავრის კარბონატული თიხებით და მერგელებით, რომლებთანაც 

დამორჩილებული რაოდენობით მორიგეობენ ქვიშაქვის თხელი შუაშრეები (ხადუმის წყება),  

ხოლო შუა და ზედა ოლიგოცენი - მძლავრი ქვიშიან-თიხიანი და თიხიანი ქანებით. 

ოლიგოცენური ნალექების საერთო სიმძლავრე თბილისის მიდამოებში 500-1200მ-ა.  

თბილისის მიდამოების ჩრდილო და დასავლეთ ნაწილებში ნუმულიტებიანი წყების 

ზედა საზღვარი ოლიგოცენურ ნალექებთან ძნელი გასავლები იყო, ვინაიდან ეს ორი 

ასაკობრივად განსხვავებული წარმონაქმნი შეხების ზოლში ლითოლოგიურად მსგავსია. ამის 

გამო სხვადასხვა მკვლევარი მათ შორის საზღვარს სხვადასხვა დონეზე ატარებს და 

ცდომილება, ზოგ შემთხვევაში, რამდენიმე ასეულ მეტრს შეადგენს. 

თრიალეთის ქედის აღმოსავლეთ ნაწილში  თბილისიდან ჩრდილო-დასავლეთით 5კმ-

ში, სოფ. ლისის მიდამოებში გამოვლენილია მდიდარი ზედაეოცენური იქნოფაუნის 

ადგილსამყოფელი,  რომელიც დაკავშირებულია ლისის ანტიკლინის თაღურ ნაწილთან. 

თბილისის წყების იქნოკომპლექსში დადგენილია შემდეგი იქნოგვარების: Avetoichnus, 

Cladichnus, Chondrites, Megagrapton, Nereites, Paleodictyon (P. cf minimum Sacco), Paleophycus, 

Planolites, Ophiomorpha, Taenidium, Thalassinoides da Zoophycos წარმომადგენლები [2].  

 უნდა აღინიშნოს, რომ ზედაეოცენის ზედა ნაწილისგან განსხვავებით, ლისის 

ანტიკლინის ოლიგოცენური ნალექები აბსოლუტურად მოკლებულია ბიოტურბაციის კვალს. 

ეს ადასტურებს მოსაზრებას, რომ მაიკოპური სერიის დალექვის დროს (ოლიგოცენ-

ქვედამიოცენური), აუზის ფსკერი მოწამლული იყო გოგირდწყალბადით და გარემო 

არახელსაყრელი იყო ბენთოსური ორგანიზმების განსახლებისთვის.  

შესაბამისად, ზედაეოცენურ იქნოფაუნას დიდი მნიშვნელობა ენიჭება რეგიონის 

სტრატიგრაფიის თვალსაზრისით. საზღვარი ეოცენსა და ოლიგოცენს შორის უნდა გატარდეს 

იქნოფაუნის შემცველი ყველაზე ახალგაზრდა შრეების სახურავზე. 

